
DIBAJI

Taarifa ya uchambuzi wa majibu ya maswali ya Mtihani wa Kidato cha Nne 2014
kwa somo la Elimu ya Dini ya Kiislamu imeandaliwa kwa lengo la kutoa mrejesho
kwa wanafunzi, walimu, watunga sera, wakaguzi, watunga mitaala na wadau
wengine wa elimu kuhusu namna watahiniwa walivyojibu maswali ya mtihani huo.
Majibu ya watahiniwa katika mtihani ni kiashiria kimojawapo kinachoonesha
mambo ambayo watahiniwa waliweza kujifunza kwa ufasaha na yale ambayo
hawakuweza kujifunza kwa ufasaha katika kipindi cha miaka minne ya Elimu ya
Sekondari.

Uchambuzi kwa kila swali umefanyika ambapo dosari mbalimbali zilizojitokeza
wakati watahiniwa walipokuwa wanajibu maswali yao zimeainishwa kwa
kuonesha idadi ya watahiniwa waliojibu maswali kwa usahihi na walioshindwa
kujibu kwa usahihi. Uchambuzi huu umeonesha jinsi watahiniwa walivyopata
alama za juu, kati na chini kwa kila swali na sampuli za majibu ya watahiniwa
waliofanya vizuri au vibaya zimeoneshwa.

Taarifa hii inaonesha sababu mbalimbali ambazo zilichangia watahiniwa
kushindwa kujibu maswali kwa usahihi. Uchambuzi uliofanyika unaonesha
watahiniwa walishindwa kujibu maswali kwa usahihi kutokana na kutotambua
matakwa ya maswali na kutokuwa na maarifa ya kutosha katika mada mbalimbali
za somo hili. Aidha, kuna udhaifu mkubwa katika kuhifadhi na kutafsiri Qur’an na
Hadithi za Mtume (s.a.w).

Baraza la Mitihani la Tanzania lina imani kuwa mrejesho uliotolewa
utawawezesha wadau mbalimbali wa elimu kuchukua hatua madhubuti ili
kuboresha ufundishaji na ujifunzaji kwa lengo la kupata ufumbuzi wa changamoto
zilizoainishwa katika taarifa hii. Aidha, Baraza la Mitihani la Tanzania lina imani
kuwa endapo maoni yaliyotolewa yatafanyiwa kazi ipasavyo, ujuzi na maarifa
watakayopata wahitimu wa Kidato cha Nne katika somo la Elimu ya Dini ya
Kiislamu vitaongezeka na hatimaye kiwango cha ufaulu katika somo hili
kitaongezeka.

Baraza litashukuru kupokea maoni na mapendekezo kutoka kwa walimu,
wanafunzi na wadau wengine wa elimu kwa ujumla ambayo yatasaidia katika
kuboresha taarifa ya uchambuzi wa maswali ya Mtihani wa Kidato cha Nne hasa
katika somo la Elimu ya Dini ya Kiislamu.

Mwisho Baraza la Mitihani linapenda kutoa shukrani za dhati kwa Mratibu wa
somo la Elimu ya Dini ya Kiislamu, walimu, Makatibu Muhtasi na wengine wote
walioshiriki katika kuandaa taarifa hii.

1.0 UTANGULIZI

Taarifa hii inachambua ufaulu wa watahiniwa wa Mtihani wa Kidato cha Nne
(CSEE) wa mwaka 2014 kwa somo la Elimu ya Dini ya Kiislamu. Mtihani
wa somo la Elimu ya Dini ya Kiislamu uliofanyika November 2014
uliandaliwa kwa kuzingatia muhtasari wa somo hili kwa Kidato cha I — IV.
Mtihani huu ulikuwa na karatasi mbili; karatasi ya kwanza ilikuwa na
sehemu A, B, C, D na E zenye jumla ya maswali matano ya majibu mafupi
(Objective Questions) ambapo watahiniwa walitakiwa kuyajibu maswali
yote. Maswali haya yalikuwa na jumla ya alama 100. Karatasi ya pili
iligawanyika katika sehemu A, B, C na D. Kila sehemu ilikuwa na maswali
matatu ambapo mtahiniwa alitakiwa kujibu swali moja kutoka kila sehemu.
Kila swali lilikuwa na alama 25 ambapo jumla ya alama ilikuwa 100.

Jumla ya watahiniwa 30,300 waliandikishwa kufanya mtihani wa somo la
Elimu ya Dini ya Kiislamu kwa mwaka 2014. Kati ya hao, watahiniwa
28,943 walihudhuria kufanya mtihani huu. Hii ni pungufu ya watahiniwa
6,966 ukilinganisha na watahiniwa 35,909 waliofanya mtihani wa Elimu ya
Dini ya Kiislamu kwa mwaka 2013. Watahiniwa 7,683 sawa na asilimia 26.6
ya watahiniwa waliofannya mtihani huu walifaulu ambapo mtahiniwa 1
alipata A, watahiniwa 125 walipata B+, watahiniwa 916 walipata B,
watahiniwa 3,512 walipata C na watahiniwa 3,129 walipata D. Watahiniwa
21,260 sawa na asilimia 73.4 walifeli, ambapo watahiniwa 12,470 walipata E
na watahiniwa 8,790 walipata F. Kwa ujumla ufaulu wa mwaka 2014
umeshuka kwa asilimia 14.4 ukilinganisha na matokeo ya mwaka 2013.

Taarifa hii inaelezea uchambuzi wa maswali ya mtihani na majibu
yaliyotolewa na watahiniwa. Sampuli za majibu ya watahiniwa pia
zimewekwa ili kuonesha kilichotarajiwa kufanywa na kile kilichofanywa na
watahiniwa. Ufaulu wa watahiniwa uligawanywa katika makundi matatu ya
vizuri, wastani na hafifu kutegemea na wastani wa asilimia ya watahiniwa
waliopata asilimia 30 na zaidi ya alama zilizopangwa kwa swali husika.
Mada ilikuwa na ufaulu hafifu kama asilimia ya watahiniwa waliopata
wastani wa asilimia 30 na zaidi ni alama 0 hadi 29, kutoka alama 30 hadi 49
ufaulu wake ulikuwa ni wastani na kutoka alama 50 hadi 100 ufaulu wake
ulikuwa ni mzuri.

Inatarajiwa kwamba kupitia uchambuzi uliooneshwa katika taarifa hii

ufundishaji na ujifunzaji wa somo la Elimu ya Dini ya Kiislamu kwa
wanafunzi walioko shuleni na wale wa kujitegemea utaimarika zaidi na hivyo
kupandisha ufaulu wa watahiniwa wajao katika somo hili.

TATHMINI YA KILA SWALI KWA MADA
2.1 KARATASI YA KWANZA
2.1.1 Swalila 1: Sunnah na Hadithi

Swali hili lilikuwa na vipengele kumi (i - x) na lilitahini mada
za Sunnah na Hadithi ambazo zilikusanya maana ya Hadithi,
maana ya Sunnah, Kuhifadhiwa kwa Hadithi wakati wa Mtume
(s.a.w), umuhimu wa Sunnah na mada ya Maimamu Sita
Waandishi wa Hadithi. Mtahiniwa alitakiwa kuchagua jibu
sahihi katika majibu matano (A - E) aliyopewa katika kila swali.
Swali lilikuwa na jumla ya alama 10.

Asilimia 95 ya watahiniwa wote walijibu swali hili, ambapo
asilimia 1.3 ya watahiniwa hao walipata alama 0, asilimia 28.3
walipata alama 1 hadi 2, asilimia 70.4 walipata alama 3 hadi 8.

Ufaulu wa jumla katika swali hili kwa watahiniwa ulikuwa ni
wa wastani kwa sababu wengi walipata alama 3 hadi 6.
Watahiniwa waliopata alama za juu kwenye swali hili
walionekana kuwa na maarifa ya kutosha katika mada za
Sunnah na Hadithi, hivyo kujibu swali hili kwa ufasaha.
Watahiniwa walio wengi waliweza kufanya vizuri zaidi katika
kipengele cha (ii), (iii), (v) na (x). Hii inatokana na watahiniwa
kuwa na maarifa ya kutosha katika mada zilizotahiniwa katika
vipengele hivi.

Kwa upande mwingine, baadhi ya watahiniwa walishindwa
kufanya vizuri katika baadhi ya vipengele hasa cha (vi), (vii) na
(viii). Watahiniwa hao walichagua majibu kwa kubahatisha bila
ya kuwa na maarifa kwenye mada za vipengele hivyo. Kwa
mfano, katika kipengele cha (vi) watahiniwa wengi walichagua
B badala ya A kwa kuwa majibu haya kwa kiasi kikubwa

2.1.2

yalikaribiana. Aidha, katika kipengele cha (vii) watahiniwa
walichagua zaidi jibu C na D badala ya jibu sahihi B. Katika
kipengele cha (viii) watahiniwa walichagua zaidi jawabu D
badala ya C kwa sababu neno ‘dhaifu’ liliwavutia zaidi kwa vile
limezoeleka sana katika istilahi ya aina za Hadithi badala ya
neno ‘maudhuu’ ambalo lilikuwa jibu sahihi.

Swali la 2: Qur’an

Swali lilihusu mada ya Qur’an na lilikuwa na vipengele 15
ambapo mtahiniwa alitakiwa kuoanisha vifungu vya maneno
katika vipengele vya Orodha A (i - xv) na vile vya Orodha B (A
- T) na kuandika majibu yake katika kitabu cha kujibia. Kila
kipengele kilikuwa na alama 1, ambapo jumla ya alama zote za
swali hili zilikuwa 15.

Asilimia 94.9 ya watahiniwa wote walijibu swali hili, ambapo
asilimia 3.9 ya watahiniwa hao walipata alama 0, asilimia 55.5
walipata alama 1 hadi 5 na asilimia 40.6 walipata alama 6 hadi
14.

Ufaulu wa watahiniwa kwa ujumla ulikuwa wastani.
Watahiniwa walio wengi walifanya vizuri katika vipengele (iii),
(1v), (v), (viii), (xii), (xiii), na (xiv). Watahiniwa hao walikuwa
na maarifa ya kutosha katika mada ya Sura Zilizoteuliwa na pia
kubaini ujumbe wa aya za Qur’an na hivyo kuweza kuaonisha
vizuri vifungu vilivyoko katika orodha A na vile vilivyoko
katika orodha B.

Watahiniwa wachache walikuwa na ufaulu hafifu katika swali
hili. Watahiniwa hao walijitengenezea mtindo wa aina tofauti
wa uwasilishaji wa majibu jambo lililosababisha kukosa alama.
Kwa mfano, kuandika kwanza herufi iliyo katika kifungu B na
kisha kuorodhesha mbele yake vifungu kadhaa kutoka A
vinavyowiana na kifungu hicho (A = ix, xv), (B = v, viii, xi).
Mfumo huu wa kuandika majibu mengi kwa kipengele kimoja,
badala ya herufi moja ya jibu kwa kila kipengele kama swali
linavyoelekeza, ulisababisha watahiniwa hawa kukosa alama.

Baadhi ya watahiniwa hawakuwa na maarifa ya kutosha kwani
3



2.1.3

waliandika majibu yasiyo sahihi kwa vipengele vingi vya swali
hivyo kupata alama chache. Baadhi ya vipengele ambavyo
watahiniwa hawakuweza kufanya vizuri ni (i), (i1), (ix) na (x).

Swali la 3: Tawhiid

Swali lilihusu mada za Tawhiid na mtahiniwa alitakiwa
kuzipanga sentensi katika mtiririko wenye kuleta mantiki katika
vipengele (a), (b), na (c¢) ambapo kila kipengele kilikuwa na
sentensi tano (i - v). Kipengele (a) kilijumuisha sentensi tano
tofauti za hoja za Makafiri juu ya kuwepo kwa Allah (s.w).
Kipengele (b) kilihusu madai ya makafiri dhidi ya ufufuo.
Kipengele (c) kilihusu aya zinazohusu adhabu itakayowapata
watu wanaofuata upotofu baada ya kuwajia haki hapa duniani.
Kila kipengele kilikuwa na alama 5 na jumla ya alama zote za
swali hili zilikuwa 15.

Swali hili lilijibiwa na asilimia 93.1 ya watahiniwa wote,
ambapo asilimia 36 walipata alama 0, asilimia 52.5 walipata
alama 1 hadi 5.5 na asilimia 6.1 walipata alama 6 hadi 14.

Kwa ujumla ufaulu wa watahiniwa katika swali hili ulikuwa
dhaifu. Katika vipengele vyote vitatu watahiniwa walio wengi
hawakufanya vizuri. Watahiniwa walishindwa kuzipanga
sentensi kwa usahihi kwa sababu walikosa maarifa ya upangaji
wa sentensi hasa aya za Qur’an na kusababisha watahiniwa
wengi kupata alama O (asilimia 36). Pia kuna baadhi ya
watahiniwa hawakufuata maelekezo hivyo kujibu kinyume na
matakwa ya swali. Kwa mfano, katika kuzipanga sentensi
baadhi walitumia namba (1, 2, 3) na wengine walitumia herufi
(a, b, ¢) katika majawabu yao, mpangilio ambao haukuwa
sahihi. Swali lilielekeza kuzipanga sentensi kwa kutumia namba
za kirumi (i, ii, iii).

Watahiniwa wachache waliweza kufanya vizuri na kuonesha
kuwa na maarifa ya kutosha katika kuhifadhi Qur’an hivyo
waliweza kuzipanga aya zote kwa usahihi hasa katika kipengele

(b) na (c).



2.1.4 Swalila 4: Figh

Katika swali hili mtahiniwa alitakiwa kujibu kwa ufupi
vipengele kumi na vitano (a - o) vilivyomo katika swali hili.
Swali lilihusu mada za Figh ambazo ni Uongozi katika Uislamu,
Twahara, mambo yanayopaswa kufanyiwa maiti muislamu,
vyanzo vya sheria katika Uislamu, nguzo za Uislamu (zakat),
Kusimamisha Swala (Swala ya [jumaa), Funga ya Ramadhani,
Hija (Umra, maandalizi ya hija na utekelezaji wa hija), Ndoa
katika Uislamu na Mirathi. Kila kipengele kilikuwa na alama 2
ambapo jumla ya alama katika swali hili ni 30.

Swali hili lilijibiwa na asilimia 94.5 ya watahiniwa wote
ambapo asilimia 0.4 ya watahiniwa waliojibu swali hili walipata
alama 0, asilimia 25.6 walipata alama 0.5 hadi 8, asilimia 70.1
walipata alama 9 hadi 20, asilimia 3.7 walipata alama 21 hadi
29.5.

Ufaulu wa watahiniwa kwenye swali hili ni mzuri ambapo
watahiniwa wengi waliweza kujibu vipengele vingi kwa
ufasaha. Mada nyingi za swali hili kama vile Swala, Zaka,
Funga, Hija na Ndoa zinatekelezwa kwa vitendo hivyo
kuwafanya watahiniwa kuwa na maarifa ya kutosha. Vipengele
ambavyo watahiniwa walifanya vizuri ni 4 (e) (h) na (n).

Baadhi ya watahiniwa hawakuwa na maarifa ya kutosha kuhusu
mada ya Figh. Watahiniwa hawa walishindwa kuelewa istilahi
zilizotumika katika baadhi ya vipengele na hivyo kupata alama
za chini. Vilevile, kutosoma vizuri na kuelewa mzizi wa swali
kulisababisha watahiniwa wengi kuandika majibu yaliyo
kinyume na swali lililoulizwa. Kwa mifano, katika swali la 4
(a), badala ya kuelezea wajibu wa kiongozi wa Dola ya
Kiislamu, wao walitoa sifa za kiongozi wa Dola ya Kiislamu.
Pia katika kipengele 4 (1), kilichouliza masharti mawili
yaliyowekwa katika Qur’an kuhusu ruhusa ya kuoa mke zaidi ya
mmoja, watahiniwa wengi waliandika masharti mengine
yaliyowekwa nje ya Qur’an kinyume na maelekezo ya swali.
Aidha, katika kipengele cha 4 (i), watahiniwa wengi
walishindwa kuelewa kuwa walitakiwa kutoa sifa mbili za
5



2.15

ziada, japokuwa kuna sifa anazotakiwa kuwa nazo ili kuweza
kwenda hija akiwa mwanaume au mwanamke. Watahiniwa
walitakiwa wataje sifa sita za ziada za mwanamke anayetaka
kwenda hija, kinyume chake wakataja sifa za jumla na kutoa
majibu kama vile awe ni mwenye uwezo, awe na chumo halali.
Kutokuelewa matakwa ya swali kwa watahiniwa pia
kumeonekana katika 4 (n) ambapo baadhi ya watahiniwa
waliijibu kinyume na kilichoulizwa. Badala ya kueleza mambo
gani wazazi wafanyiwe na watoto wao, watahiniwa wengi
walieleza mambo ambayo yanapaswa watoto wafanyiwe na
wazazi wao.

Swali la 5: Tarekh

Swali lilihusu mada za Tarekh na mtahiniwa alitakiwa kuchagua
neno au kifungu cha maneno (i) — (xxx) ili kukamilisha kauli (a-
o) kwa usahihi. Mada za Tarekh zilizotahiniwa ni Dola ya
Kiislamu baada ya kutawafu Mtume (s.a.w), Dola ya Kiislamu
wakati wa Maswahaba, Historia ya Uislamu wakati wa Nabii
Ibrahim, Historia ya Nabii Adam (a.s), Historia ya Mtume
Muhammad (s.a.w) Makka, Watu wa Madiyan, Historia ya
Nabii Ibrahim (a.s), Watu wa Nabii Swaleh (Thamuud), Dola ya
Kiislamu wakati wa Khalifa Othman, Hijra, Dola ya Kiislamu
wakati wa Ukhalifa wa Ali, Historia ya Uandishi wa Hadithi
wakati wa Tabiin na Harakati za kuhuisha Uislamu Duniani.
Swali lilikuwa na vipengele 15 na kila kimoja kilikuwa na
alama 2 ambapo jumla ya alama zote za swali hili ni 30.

Swali hili lilijibiwa na asilimia 94.4 ya watahiniwa wote,
ambapo asilimia 1.6 ya waliofanya swali hili walipata alama 0,
asilimia 51.7 walipata alama 1 hadi 8. Aidha asilimia 45.1
walipata alama 9 hadi 20, na asilimia 1.5 walipata 21 hadi 29.

Ufaulu wa watahiniwa katika swali hili ulikuwa wa wastani.
Vipengele vingi vilikamilishwa kwa wusahihi na hivyo
watahiniwa wengi walipata alama za juu. Hii inaashiria kuwa
watahiniwa walikuwa na maarifa ya kutosha katika mada
zilizoulizwa katika vipengele hivi.

Kwa upande mwingine, vipengele vya ‘n’ na ‘o’ havikujibiwa
vizuri ambapo watahiniwa wengi walichanganya majibu kwa
jibu la “’n” wakaweka “0” na jibu la “0” wakaweka “n”. Hii
ilitokana na watahiniwa kushindwa kusoma kwa uangalifu na
hivyo kushindwa kutofautisha vikundi vya Ikhwaanul-
Muslimiin na Jamiatil-Islamy, hivyo kuwafanya watahiniwa
kushindwa kuoanisha majibu sahihi ili kukamilisha maneno au
vifungu vya maneno katika vipengele hivyo ili yalete maana.

3.0 KARATASI YA PILI
3.1 SEHEMU A: QUR’AN
3.1.1 Swalila 1: Sura Zilizoteuliwa

Swali lilihusu mada ya Sura zilizoteuliwa na lilipima ufahamu
wa mtahiniwa juu ya kutumia tafsiri ya Surat Tyn ili kufafanua
mambo yanayoonesha kutukuka na kudunishwa kwa
mwanadamu na lilikuwa na jumla ya alama 25.

Swali lilijibiwa na asilimia 10 tu ya watahiniwa wote ambapo
asilimia 22.8 ya watahiniwa waliojibu swali hili walipata alama
0, asilimia 65.6 walipata alama 0.5 hadi alama 7 na asilimia 11.6
ya watahiniwa walipata alama 8 hadi 22.

Swali hili ni miongoni mwa maswali ambayo hayakuchaguliwa
na watahiniwa wengi na hivyo ufaulu wake haukuwa mzuri
kwani ni watahiniwa wachache waliopata alama za juu.
Watahiniwa hao waliweza kuelezea nukta zenye kuonesha
kutukuka na kudunishwa kwa mwanadamu. Pamoja na kutaja
nukta hizo, maelezo yao hayakujitosheleza kwa nukta zote
hivyo hawakuweza kupata alama zote za swali. Kielelezo 1.1
kinaonesha mfano wa majibu ya mtahiniwa aliyejibu kwa
kufuata matakwa ya swali lakini maelezo yake hayakuwa ya
kina kumwezesha kupata alama zote 25.

Kielelezo 1.1 kinaonesha majibu ya mtahiniwa ambaye aliandika
nukta zote kwa mujibu wa matakwa ya swali, lakini hakutoa
maelezo ya kina hivyo kumfanya asipate alama zote 25 za swali
hili.

Watahiniwa wengi waliochagua swali hili hawakujibu kwa
kufuata matakwa ya swali na kusababisha kupata alama hafifu
(0.5 hadi 6). Watahiniwa hawa walitoa Tafsiri na Mafunzo ya
Surat Tyn badala na kufafanua mambo yanayoonesha kutukuka
na kudunishwa kwa mwanadamu. Kielelezo 1.2 kinaonesha
mfano wa majibu ambayo hayakukidhi matakwa ya swali.

Kielelezo 1.2

3.1.2

Kielelezo 1.2 kinaonesha majibu ya mtahiniwa aliyetumia tafsiri
ya Surat Tyn ili kufafanua mambo yanaonesha kutukuka na
kudunishwa kwa mwanadamu, alitoa tafsiri ya Surat Tyn na
mafunzo yake.

Swali la pili: Qur’an ni Neno la Allah (s.w)

Swali lilihusu mada ya Ithibati ya Qur’an kuwa ni kitabu cha
Mwenyezi Mungu. Swali lilipima uwezo wa mtahiniwa katika
kutathmini hoja za kuthibitisha kuwa Qur’an ni kitabu cha
Mwenyezi Mungu (s.w).

Swali hili lilijibiwa na asilimia 51.6 ya watahiniwa wote.
Asilimia 12.8 miongoni mwa waliojibu walipata alama O,
asilimia 49.9 walipata alama 0.5 hadi 7.5 na asilimia 37.3
walipata alama 8 hadi 24. Watahiniwa 2 walimudu kupata alama
zote 25.

Swali hili ni miongoni mwa maswali yaliyojibiwa na
watahiniwa wengi na ufaulu ulikuwa katika kiwango cha
wastani. Watahiniwa waliopata alama za juu katika swali hili
waliweza kutoa hoja zilizomo ndani ya Qur’an zinazothibitisha
kuwa Qur’an ni kitabu cha Mwenyezi Mungu (s.w). Hoja hizo
ni kutojua kusoma na kuandika kwa Mtume, Qur’an yenyewe
kujieleza kuwa ni kitabu cha Allah (s.w), ukiisoma Qur’an kwa
makini kuna aya nyingi zinazojieleza kuwa Qur’an ni kitabu cha
Mwenyezi Mungu alichowashushia wanadamu kuptia kwa
Mtume Muhammad (s.a.w), Mtume (s.a.w) kuharakia Wahy
wakati wa kuteremshwa akihofia kuwa atasahau, Qur’an
kushuka kidogo kidogo kwa kipindi cha miaka 23, kukosolewa
Mtume (s.a.w) ndani ya Qur’an, kutokea kweli matukio
yaliyotabiriwa katika Qur’an, mpangilio wa Qur’an, madhui ya
Qur’an na mvuto wa ujumbe wake, mwanadamu kushindwa
kuandika kitabu mithili ya Qur’an (17:88). Kielelezo 2.1
kinathibitisha ukweli huo.

Kielelezo 2.1

Kielelezo 2.1 kinaonesha mfano wa majibu ya mtahiniwa

aliyeandika hoja sahihi za kuthibitisha kuwa Qur’an ni kitabu cha
Mwenyezi Mungu (s.w). Kadhalika aliweka nukta za kutosha

(sita) na mtiririko wa mawazo yake ulipangika vizuri.

Aidha, baadhi ya watahiniwa walipata alama za chini.

Watahiniwa hao waliweza kugusia nukta zinazojaribu kujibu

swali. Hata hivyo, walichanganya na maelezo yasiyo sahihi kwa
kuingiza maamrisho na makatazo ya Allah, faida na mambo
mengine yanayohusiana na Qur’an. Jambo hili lilisababisha
watahiniwa wengi kupata alama hafifu na wengine kutopata
alama kabisa. Kielelezo 2.2 kinaonesha mfano wa majibu ya

mtahiniwa aliyejibu bila kuzingatia matakwa ya swali.

Kielelezo 2.2

Kielelezo 2.2 kinaonesha mfano wa majibu ya mtahiniwa
yaliokuwa kinyume na matakwa ya swali. Mtahiniwa huyu
alielezea maamrisho mbalimbali yaliyomo ndani ya Qur’an kama
kuswali, kufunga, kuhiji na kutoa zaka badala ya kutoa hoja za
kuthibitisha kuwa Qur’an ni kitabu cha Mwenyezi Mungu (s.w).

3.1.3 Swalila 3: Sura Zilizoteuliwa.

Swali lilihusu mada ya Sura Zilizoteuliwa na lilipima ufahamu
wa mtahiniwa juu ya kujua tafsiri ya Suratu Nasr (Idhajaa) na
namna ya kutumia mafunzo yatokanayo na sura hiyo katika

maisha ya kila siku. Swali lilikuwa na jumla ya alama 25.
14



Swali lilijibiwa na asilimia 29.4 ya watahiniwa wote ambapo
asilimia 5.6 miongoni mwa waliojibu walipata alama 0, asilimia
9.3 walipata alama 0.5 hadi 7.5 na asilimia 85.1 walipata alama
8 hadi 24.

Ufaulu wa watahiniwa katika swali hili ulikuwa ni mzuri. Hii
inaonekana pale ambapo watahiniwa wengi (asilimia 85.1)
wamevuka alama 7.5 ambayo ni kiwango cha chini cha ufaulu
kwa swali hili. Watahiniwa waliopata alama za juu waliweza
kutoa tafsiri sahihi ya Sura na mafunzo yake. Ufaulu mzuri kwa
swali hili ulitokana na maarifa ya kutosha waliokuwa nayo
watahiniwa juu ya Suratu Nasri. Kielelezo 3.1 kinaonesha
sampuli ya majibu ya mtahiniwa aliyejibu kwa usahihi kwa
kuweka maelezo yaliyoendana na matakwa ya swali.

Kielelezo 3.1

Kielelezo 3.1 kinaonesha mfano wa majibu ya mtahiniwa
aliyeweza kutoa tafsiri sahihi ya Suratu Nasri, pia mafunzo
aliyotoa ni sahihi na maelezo yake yamepangika vizuri na kukidhi

haja ya matakwa ya swali.

Watahiniwa wenye ufaulu hafifu walijibu kinyume na matakwa
ya swali kwa kuandika tafsiri na mafunzo ya Sura nyingine
isiyokuwa Nasri. Zaidi ya hayo, kuna wengine waliandika tafsiri
za aya mbalimbali za Qur’an. Watahiniwa walishindwa kujibu
swali hili kwa kuwa hawakuwa na maarifa ya kutosha ya mada

ya Sura zilizoteuliwa hasa Suratu Nasr. Kielelezo 3.2
kinaonesha mfano wa majibu ya mtahiniwa aliyejibu swali

vibaya.

Kielelzo 3.2

Kielelezo 3.2 kinaonesha mfano wa majibu ya mtahiniwa
aliyeshindwa kutafsiri na kutoa mafunzo sahihi ya Suratu Nasri,

badala yake alichanganya Suratu Nasr na Suratu Asr, na pia
alishindwa kutoa mafunzo sahihi ya Sura hiyo.

3.2 SEHEMU B: TAWHIID
3.2.1 Swalila 4: Dini Sahihi

Swali lilihusu mada ya Vigezo vya Dini Sahihi na lililenga
uchambuzi wa hoja sita zenye kuthibitisha kuwa Uislamu ndio
Dini sahihi. Mtahiniwa alitakiwa kubainisha hoja sita
zinazothibitisha kuwa Uislamu ndio dini sahihi. Swali hili
lilikuwa na jumla ya alama 25.

Asilimia 44.2 ya watahiniwa wote walijibu swali hili, ambapo
asilimia 12.8 ya watahiniwa hao walipata alama 0, asilimia 49.4
walipata alama 0.5 hadi 7.4, asilimia 37.8 walipata alama 7.5
hadi 23.

Ufaulu wa watahiniwa katka swali hili ni wa wastani.
Watahiniwa waliojibu vizuri swali hili waliweza kutoa maelezo
mazuri yanayoendana na matakwa ya swali kwa kuchambua
vizuri hoja zinazothibitisha kuwa Uislamu ni dini sahihi. Hoja
hizo ni; Uislamu ni dini ya walimwengu wote na nyakati zote,
Uislamu ni dini iliyojengwa juu ya misingi ya ukweli inayoeleza
kwa usahihi juu ya muumba, lengo na nafasi ya mwanadamu
hapa ulimwenguni na maisha baada ya kufa, Uislamu ni dini
yenye taasisi za kujenga na kudumisha utu wa mwanadamu,
Uislamu ni dini yenye kusimamia na kupigania haki za
binadamu katika jamii, Uislamu ni njia kamili ya maisha,
Uislamu ni dini inayotosheleza mabhitaji yote ya binadamu ya
kimwili na kiroho na Kanuni na sheria za Uislamu zinakwenda
sambamba na kanuni na sheria za maumbile yote. Kielelezo 4.1
kinaonesha mfano wa majibu mazuri ya mtahiniwa.

Kielelezo 4.1 kinaonesha majibu ya mtahiniwa aliyeeleza kwa
upana na kwa ushahidi hoja zote za kuthibitisha kuwa Uislamu ni
Dini ya haki mbele ya Mwenyezi Mungu.

Watahiniwa waliopata alama za chini katika swali hili
walishindwa kubaini majibu yasiyo sahihi. Baadhi yao walitoa
maelezo kuhusu aina mbalimbali za dini; Kwa mfano, dini ya
ukafiri, dini ya ushirikina na dini ya utawa. Kielelezo 4.2 ni
mfano wa majibu ya mtahiniwa ambayo yalikwenda kinyume na
matakwa ya swali.

Kielelezo 4.2

4| B Shako. ik (ye haks) wilothe 4o Mwmqep
Munqu e Uie lamo (3 19)
Volod_sde udwbdisha aye b

Y mpsme W ashe Yo kebe
rwanaclanw  Gpas uwcbba, ‘ol Suky
b Din Yo wot ;M Yo Alade

Md Ja Al GGwT) e dimu Savpasiyo
binodiinm Wopreumlowd  wapwt douc A alX (S w)
e amo Qnayostme Vodiko  Rus-arm \%»Mﬂ\ﬁp

"Ble Shoka Sk Waomlon m\um nol Wik

U usonutdoudu pundd

(51: 56)

Med Yo uodui we dune WN\)ow)\D \MW&)&(
MEAND oo mais o v Yo mmmolaw\wuw
\Az\Arv\mY\U\Um _

Dig v woshiuiing M dena w/ioow\o washun
kiaan mno\p\indu \oustume i do wshit Mina
homa \c\x‘e&r\)\)\\u Wootuar  Wao
Do, U\a moda ke Yo wety_wendwee Wanag
Mk w1 e Mdone Wo \,\,\U\,\U bots, no\o \/\mwez\
kuirenora  div Yo Muim)«z\ \M\mq“

R e wvx)owo u Yo Alaule
<wT ) hwe kuuokn (R o tuRiien ne bt Hshe
kowa e ye ' hale w clini ya *Mu\mrwltai M ungu
(& w) W kama oo Sema kot Swra (370 719)

Dt yg MIMuwnow e A Sobiud ‘nowa WM nuee
NAWMA \\»\)\Ko duni \@(V*X \«m whinuuwtng wna i
Sl m oy ya Aabe 5w )

Moo kufekomd na  megloe by Lwcpo JLii
bilezlaka  clene (Yo haki) e mbtte 1/&, ﬂ/fwtn,qrgf
Mupncgu  n' Uislema (31 19)

Kielelezo 4.2 kinaonesha mfano wa majibu ya mtahiniwa

aliyeshindwa kutoa hoja za kuthibitisha kuwa Uislamu ndio Dini
sahihi. Mtahiniwa alitoa maelezo yenye kuelezea aina mbalimbali
za dini.

3.2.2 Swalila 5: Shirk

Swali lilihusu mada ya Nguzo za Imani na lilimtaka mtahiniwa
kuchambua aina kuu nne za Shirk na kina cha uovu wa Shirk
kwa mujibu wa Qur’an. Swali lilikuwa na jumla ya alama 25.

Swali lilijibiwa na asilimia 27 ya watahiniwa wote ambapo
asilimia 8.4 ya watahiniwa hao walipata alama 0, asilimia 43.6
walipata alama 0.5 hadi 7 na asilimia 48 walipata alama 7.5 hadi
22.

Kiwango cha ufaulu wa watahiniwa waliofanya swali hili ni cha
wastani na wengi wao (58.8) walipata alama kati ya 5 hadi 15.
Watahiniwa waliojibu vizuri swali hili waliweza kuchambua
aina kuu nne za Shirk kama vile Shirk katika dhati ya Allah
(s.w), Shirk katika sifa za Allah (s.w), Shirk katika mamlaka za
Allah (s.w) na Shirk katika hukumu za Allah (s.w). Pia
waliweza kuonesha kina cha uovu wa Shirk kwa mujibu wa
Qur’an kama yalivyo matakwa ya swali. Kielelezo 5.1 ni mfano
wa majibu mazuri ya mtahiniwa.

Kielelezo 5.1

Kielelezo 5.1 kinaonesha majibu ya mtahiniwa aliyeweza

kuchambua aina kuu nne za Shirk. Pia alitoa maelezo mazuri
kuhusu kina cha uovu wa Shirk kwa mujibu wa Qur’an.

Kwa upande mwingine, watahiniwa wengi walijibu kinyume na
matakwa ya swali jambo lililosababisha kupata alama za chini,
ambapo zaidi ya nusu ya watahiniwa (asilimia 52) hawakufikia

alama 7.5 ambayo ilikuwa ufaulu wa chini kwa swali hili.
Watahiniwa hawa walishindwa kutofautisha aina nne za Shirk.

Zaidi ya hayo, watahiniwa wengi walishindwa kujua maana ya

kina

cha uovu wa Shirk kwa mujibu wa Qur’an na hivyo

kushindwa kabisa kujibu sehemu hii. Kielelezo 5.2 ni sampuli
ya majibu ya mtahiniwa aliyeshindwa kujibu vizuri.

Kielelezo 5.2

Kielelezo 5.2 kinaonesha mfano wa majibu ya mtahiniwa aliyetoa
maelezo tu kuhusu mada ya Nguzo za Imani inayoelezea Shirk na
hivyo kwenda kinyume na matakwa ya swali. Pia mtahiniwa
hakueleza chochote kuhusiana na kina cha uovu wa Shirk.

3.2.3 Swalila 6: Nguzo za Imani

Swali lilihusu mada ya Kuamini Malaika wa Mwenyezi Mungu
na watahiniwa walitakiwa kutathmini taathira ya kuamini
Malaika katika maisha ya kila siku kwa Muislamu. Swali
lilikuwa na jumla ya alama 25.

Asilimia 21.3 ya watahiniwa wote walijibu swali hili ambapo
asilimia 26.9 ya waliojibu swali hili walipata alama 0. Aidha,
asilimia 50 walipata alama 0.5 hadi 7 na asilimia 23.1 walipata
alama 7.5 hadi 23.5.

Ufaulu wa watahiniwa kwenye swali hili ni wa kiwango cha
chini. Watahiniwa wengi (asilimia 50) wamepata alama za chini
(alama 0.5 hadi 7) kwenye swali hili na hivyo ufaulu wa swali
hili haukuwa mzuri. Hii ilitokana na maelezo yao kwenda
kinyume na matakwa ya swali kwa kueleza kazi na sifa za
Malaika bila ya kueleza taathira ya kuamini Malaika katika
maisha ya kila siku. Watahiniwa wengine (asilimia 26.6)
wamepata alama 0 kwa kutokuelewa mada ya swali hili kwani
hawakuandika zaidi ya utangulizi ambao pia haukuwa sahihi.
Kielelezo 6.1 kinaonesha majibu ya mtahiniwa aliyeshindwa
kujibu vizuri kwa mujibu wa matakwa ya swali.

Kielelezo 6.1

Kielelezo 6.1 ni mfano wa majibu ya mtahiniwa ambaye alieleza
kazi mbalimbali za Malaika badala ya kueleza taathira ya kuamini

Malaika katika maisha ya kila siku ya Muislamu.

Watahiniwa wachache wenye ufaulu mzuri waliweza kueleza
kama yalivyo matakwa ya swali ya kutathmini taathira ya
kuamini Malaika katika maisha ya kila siku. Watahiniwa hawa
waliweza kutoa hoja sita na kuzifafanua vizuri. Kielelezo 6.2
kinaonesha mfano wa mtahiniwa aliyejibu kulingana na mabhitaji

ya swali.

Kielelezo 6.2 kinaonesha namna mtahiniwa alivyojibu vizuri kwa
kufuata matakwa ya swali na kueleza hoja zote sita.

29



3.3 SEHEMU C: FIQH
3.3.1 Swalila 7: Nguzo za Uislamu (Swala)

Swali lilihusu mada ya kusimamisha Swala na lililenga kupima
uwezo wa watahiniwa wa kuchambua sababu sita
zinazowafanya wengi wanaoswali kutofikia lengo la Swala.
Swali lilikuwa na jumla ya alama 25.

Swali lilijibiwa na asilimia 54.7 ya watahiniwa wote ambapo
asilimia 2.2 ya watahiniwa wote waliojibu swali hili walipata
alama 0, asilimia 42.1 walipata alama kati ya 0.5 hadi alama 7
na asilimia 55.7 walipata alama 7.5 hadi 22.5.

Swali hili ni miongoni mwa maswali yaliyojibiwa na
watahiniwa wengi na ufaulu wake ni wa kiwango cha wastani.
Watahiniwa wachache waliopata alama za juu waliweza
kuchambua sababu zinazowafanya wengi wanaoswali wasifikie
lengo la Swala. Sababu hizo ni; wengi hawalijui lengo la
kusimamisha Swala, wengi hawatekelezi masharti na nguzo za
Swala ipasavyo, wengi hawaswali kwa unyenyekevu (khushui),
wengi huswali kwa kujionesha (ria), wengi hawadumu katika
Swala, wengi huswali kama ni ada waliorithi katika jamii au
wazee lakini hawajishughulishi kupata ujuzi au taaluma ya
kutosha juu ya Swala na kutosimamisha Swala za jamaa
ipasavyo. Kielelezo 7.1 kinaonesha mfano wa majibu ya
mtahiniwa yanayoendana na matakwa ya swali

Kielelezo 7.1

Kielelezo 7.1 kinaonesha mfano wa majibu ya mtahiniwa ambaye
aliweza kutoa sababu sita pamoja na maelezo yanayojitosheleza.
Zaidi ya hayo, mtahiniwa aliandika utangulizi mzuri pamoja na

hitimisho.

Kwa watahiniwa waliopata alama za chini, majibu yao yalikuwa

kinyume na matakwa ya swali. Wengi wa watahiniwa hao

walieleza maovu mbalimbali yanayofanywa na baadhi ya

wanaoswali kama vile kuzini, kuiba, kulewa na kusengenya;
majibu ambayo hayakuwa sahihi. Kielelezo 7.2 kinaonesha

mfano wa majibu ya mtahiniwa aliyejibu kinyume na matakwa

ya swali.
Kielelezo 7.2

Kielelezo 7.2 ni mfano wa majibu ya mtahiniwa ambaye alieleza
mambo ambayo mtu anayeswali anapaswa kuyaacha badala ya
kueleza sababu zinazowafanya wengi wanaoswali kutofikia lengo
la Swala.

3.3.2 Swalila 8: Ndoa katika Uislamu

Swali lilihusu mada ya familia ya Kiislamu na lililenga kupima
uwezo wa mtahiniwa kueleza masharti yanayopaswa
kutekelezwa na muolewaji katika ndoa ya Kiislamu. Swali
lilikuwa na jumla ya alama 25.

Swali lilijibiwa na asilimia 29.2 ya watahiniwa wote. Miongoni
mwa watahiniwa waliojibu swali hili, asilimia 11.4 walipata
alama 0, asilimia 61.3 walipata alama 0.5 hadi alama 7 na
asilimia 27.3 walipata alama 7.5 hadi 23.

Swali hili ni miongoni mwa maswali yaliyojibiwa kwa kiwango
cha chini. Watahiniwa wengi hawakuwa na ufaulu mzuri
ambapo karibu asilimia 61.3 ya watahiniwa hawakufikisha
alama za wastani (7.5) ambazo ziilikuwa ndiyo ufaulu wa chini.
Watahiniwa wengi waliojibu vibaya, walishindwa kuelezea
masharti sita yanayopaswa kutekelezwa na muolewaji katika ndoa ya
Kiislamu, wao walieleza nguzo za ndoa ya Kiislamu na wengine
walieleza majukumu ya mke kwa mumewe. Kielelezo 8.1
kinaonesha majibu ya mtahiniwa aliyeshindwa kukidhi matakwa
ya swali kwa kutoa maelezo yasiyosahihi.

Kielelezo 8.1

Kielelezo na 8.1 kinaonesha majibu ya mtahiniwa aliyetaja
masharti ya jumla ya ndoa ya Kiislamu badala ya masharti

yanayopaswa kutekelezwa na muolewaji katika ndoa ya Kiislamu.

Watahiniwa wachache waliokuwa na ufaulu mzuri walikuwa na
uelewa mzuri wa mada ya ndoa kwa kuweza kujibu kwa
ufasaha. Watahiniwa hao waliweza kueleza masharti
yanayopaswa kutekelezwa na muolewaji katika ndoa ya
Kiislamu kama vile asiwe katika ndoa ya mume mwingine,
asiwe katika eda ya mume mwingine, asiwe ni maharimu kwa

mume anayemuoa na asiwe katika kuhirimia Hija au Umra.
Kielelezo 8.2 kinaonesha sampuli ya majibu ya mtahiniwa
aliyejibu vizuri kwa kufuata matakwa ya swali.

Kielelezo 8.2

Kielelezo 8.2 kinaonesha sampuli ya majibu mazuri. Mtahiniwa
alitaja na kuelezea masharti sita yanayopaswa kutekelezwa na
muolewaji katika ndoa ya Kiislamu. Aidha, mpangilio wa insha ni
mzuri ukiwa na utangulizi na hitimisho.

Swali la 9: Swala ya Maiti

Swali lilihusu mada ya mambo ya lazima kufanyiwa Maiti wa
Kiislamu na lililenga kupima uwezo wa mtahiniwa juu ya
utekelezaji na utaratibu wa Swala ya Maiti hatua kwa hatua.
Swali hili lilikuwa na jumla ya alama 25.

Swali lilijibiwa na asilimia 9.7 ya watahiniwa wote ambapo
asilimia 6.2 miongoni mwa watahiniwa hao walipata O.
Takwimu zinaonesha kuwa asilimia 64.5 walipata alama 0.5
hadi 7, asilimia 28.9 walipata alama 7.5 hadi 20 na asilimia 0.4
walipata alama 21 hadi 23.

Swali hili ni miongoni mwa maswali yaliyojibiwa na
watahiniwa wachache, na alama =zao zilikuwa =za chini.
Watahiniwa wengi waliojibu swali hili walishindwa kutoa
maelezo ya Swala ya Maiti hatua kwa hatua, na badala yake
walitoa maelezo yanayohusiana na Swala ya Maiti bila kufuata
Utaratibu. Hali hii ilisababisha watahiniwa wengi kupata alama
za chini na wengine kutopata alama. Baadhi yao walitoa
maelezo yanayohusiana na mambo muhimu yakufanyiwa Maiti
wa Kiislamu ambayo ni kukoshwa, kuvikwa sanda, kuswaliwa
na kuzikwa. Majibu ya namna hii yalikuwa ni kinyume na
matakwa ya swali. Kielelezo 9.1 kinaonesha majibu ya
mtahiniwa aliyeshindwa kutoa maelezo yenye kukidhi matakwa

ya swali.
Kielelezo 9.1

Kielelezo 9.1 kinaonesha majibu ya mtahiniwa aliyejikita katika
kuelezea mambo muhimu ya kufanyiwa Maiti wa Kiislamu,

N

badala ya utekelezaji na utaratibu wa Swala ya Maiti hatua kwa
hatua.

Watahiniwa wachache waliopata alama za juu waliweza kutaja
na kuelezea utaratibu wa utekelezaji wa Swala ya Maiti hatua
kwa hatua, kwa kupanga vipengele vyake kwa mujibu wa
utaratibu ulio sahihi. Utaratibu huo ni pamoja na kutia Nia ya
kumswalia maiti, kuleta takbira nne kusoma Suratul-Fatha,
kumswalia Mtume (s.a.w), kumuombea dua maiti, kuwaombea
dua waislamu wote na kutoa salaam. Kielelezo 9.2 kinaonesha
namna mtahiniwa alivyoweza kujibu swali vizuri.

Kielelezo 9.2

Kielelezo 9.2 kinaonesha majibu ya mtahiniwa aliyeweza kujibu
kwa kufuata matakwa ya swali. Mtahiniwa aliweza kutaja na
kuelezea utaratibu wa utekelezaji wa Swala ya Maiti hatua kwa
hatua, kwa kupanga vipengele vyake kwa utaratibu ulio sahihi.

3.4 SEHEMU D : TAREKH

3.4.1 Swalila 10: Historia ya Uislamu Kipindi cha Makhalifa
Wanne Waongofu

Swali lilihusu mada ya Ukuaji na Uendeshaji wa Dola ya
Kiislamu wakati wa Makhalifa Wanne Waongofu na lilipima
uwezo wa mtahiniwa kuchambua njia nne zilizotumika
kuwaingiza madarakani Makhalifa Wanne Waongofu na
mafunzo yanayopatikana kutokana na njia hizo. Swali hili
lilikuwa na jumla ya alama 25.

Asilimia 9.5 ya watahiniwa wote walijibu swali hili, ambapo
asilimia 44.8 ya waliojibu walipata alama 0, asilimia 46.9

walipata alama 0.5 hadi 7 na asilimia 8.3 walipata alama 7.5
hadi 21.

Swali hili ndilo lililojibiwa na watahiniwa wachache katika
mtihani huu na ufaulu wa watahiniwa hao ni hafifu ambapo
watahiniwa wengi (asilimia 44.8) walipata alama 0. Ufaulu
hafifu katika swali hili ulitokana na watahiniwa wengi
kutokuelewa matakwa ya swali, hivyo kujibu kinyume na
maelekezo ya swali. Watahiniwa wengi walieleza sifa na
historia za maisha ya Makhalifa wanne Waongofu, badala ya
kueleza njia zilizotumika kuwaingiza madarakani. Hii
ilisababisha baadhi ya watahiniwa hao kupata alama 0 kwa
kuwa majibu yao hayaendani na matakwa ya swali. Pia
watahiniwa waliopata alama za chini (alama 0.5 hadi 7)
hawakuwa na maarifa ya mada ya Ukuaji na Uendeshaji wa
Dola ya Kiislamu wakati wa Makhalifa wanne Waongofu na
hivyo kutojibu vizuri hasa sehemu ya pili ya swali ambayo
ilimuelekeza mtahiniwa kutoa mafunzo yanayopatikana
kutokana na njia zilizowaingiza madarakani Makhalifa wanne
Waongofu. Kielelezo 10.1 kinaonesha majibu ya mtahiniwa
aliyeshindwa kujibu swali hili.

Kielelezo 10.1 kinaonesha sampuli ya majibu ya mtahiniwa

aliyeshindwa kuchambua njia zilizowaingiza madarakani

Makhalifa wanne Waongofu, bali alieleza sifa za masahaba.

Watahiniwa wachache tu ndio walioweza kujibu swali hili kwa

mujibu wa matakwa ya swali na kupata alama za juu.
Watahiniwa hao waliweza kueleza njia nne zilizowaingiza
madarakani Makhalifa wanne waongofu na pia waliweza kutoa
maelezo mazuri kuhusiana na mafunzo mawili yanayopatikana
kutokana na njia hizo. Kielelezo 10.2 kinaonesha majibu ya
mtahiniwa ambaye aliweza kueleza kwa mujibu wa matakwa ya

swali.

Kielelezo 10.2

Kielelezo 10.2 kinaonesha majibu ya mtahiniwa aliyejibu kwa
usahihi kwa kuweza kueleza njia zilizowaingiza madarakani
Makhalifa wanne Waongofu. Njia hizo ni kuteuliwa,
kupendekezwa, kuchaguliwa na mapinduzi. Pia mtahiniwa
aliweza kutoa maelezo yaliyopangika vizuri kuhusiana na
mafunzo yanayopatikana kutokana na njia hizo.

3.4.2 Swalila 11: Mkataba wa Hudaibiyah

Swali lilihusu mada ya Ushindi wa Waislamu (Fat-hu-Makkah)
na lililenga kumpima mtahiniwa katika stadi za maarifa na
uchambuzi ambapo swali lilimtaka mtahiniwa kuchambua
matokeo ya kihistoria yanayodhihirisha ushindi wa Dola ya
Kiislamu baada ya Mkataba wa Hudaibiya. Swali hili lilikuwa
na jumla ya alama 25.

Swali lilijibiwa na asilimia 16.3 ya watahiniwa wote ambapo
asilimia 21 ya watahiniwa wote waliojibu swali hili walipata
alama 0, asilimia 51.2 walipata alama 0.5 hadi 7 na asilimia 27.8
walipata alama 7.5 hadi 21.5.

Ufaulu wa watahiniwa katika swali hili ulikuwa ni hafifu
ambapo watahiniwa wengi (asilimia 72.8) walipata alama za
chini ambapo miongoni mwao, asilimia 21 walipata alama O.
Watahiniwa waliopata alama za chini walionekana kutokuwa na
maarifa ya mada ya Ushindi wa Dola ya Kiislamu baada ya
Mkataba wa Hudaibiya, hivyo walipata alama chache sana. Hii
ilitokana na maelezo hafifu waliyoyatoa yakiambatana na
matukio machache ya kihistoria yanayodhihirisha ushindi wa
Dola ya Kiislamu baada ya Mkataba wa Hudaibiya. Watahiniwa
waliopata alama 0 walionekana kutokuelewa matakwa ya swali
na kushindwa kutoa majibu sahihi. Wengi wao walichambua
vipengele vya Mkataba wa Hudaibiya badala ya matukio ya
kihistoria, wengine walieleza historia ya tukio la Hudaibiya na
wengine walieleza mambo yatakayosababisha maendeleo ya
Dola Kiislaamu majibu ambayo hayakuwa sahihi. Kielelezo
11.1 kinaonesha majibu ya mtahiniwa ambayo hayajakidhi
matakwa ya swali.

Kielelezo 11.1 kinaonesha majibu ya mtahiniwa aliyeshindwa
kuelezea matukio ya kihistoria yanayodhihirisha Ushindi wa Dola
ya Kiislamu baada ya Mkataba wa Hudaibiya na badala yake
ameelezea mambo yatakayosababisha kukua au kushinda kwa
dola ya kiislamu.

Watahiniwa wachache walipata alama za juu, ambao kwa
namna fulani waliweza kuchambua matukio ya kihistoria
yanayodhihirisha Ushindi wa Dola ya Kiislamu baada ya
mkataba ~ wa  Hudaibiya. = Matukio  ya  kihistoria
yaliyochambuliwa na watahiniwa ni pamoja na kuleta
mwingiliano kati ya makafiri wa Makka na Waislamu wa
Madina, Waislamu kupata fursa ya kulingania Uislamu,
kusimamishwa kwa vita ambapo kulisababisha kukua kwa
uchumi wa Dola ya Kiislamu na kutekwa Makkah toka
mikononi mwa Makafiri wa Kikureishi. Kielelezo 11.2
kinaonesha mfano wa majibu ya mtahiniwa aliyejibu vizuri
swali kwa kutoa maelezo sahihi.

Kielelezo 11.2 kinaonesha majibu ya mtahiniwa ambaye aliweza
kuchambua matokeo ya kihistoria yanayodhihirisha Ushindi wa
Dola ya Kiislamu baada ya Mkataba wa Hudaibiya kwa kuandika
nukta muhimu zenye kuakisi matakwa ya swali.

3.4.3 Swalila 12: Dhana ya Uislamu juu ya Historia

Swali lilihusu mada ya Dhana juu ya Historia katika Uislamu na
lilipima uwezo wa mtahiniwa kutathmini mambo sita muhimu
kwa Waislamu wa leo kujifunza Historia ya Uislamu. Swali hili
lilikuwa na jumla ya alama 25.

Swali hili ndilo lililojibiwa na watahiniwa wengi katika karatasi
ya pili ambapo asilimia 62.1 ya watahiniwa wote walijibu swali
hili. Asilimia 21 ya watahiniwa waliojibu swali hili walipata
alama 0, asilimia 67.8 walipata alama 0.5 hadi 7 na asilimia 11.2
walipata alama 7.5 hadi 23.5.

Ufaulu wa watahiniwa katika swali hili ni hafifu sana ambapo
asilimia 88.8 ya watahiniwa wameshindwa kufikia alama 7.5
ambayo ilikuwa ufaulu wa chini. Ufaulu huu hafifu ulitokana na
kutokuwa na maarifa ya kutosha kwa watahiniwa wengi na
hivyo kushindwa kuchambua umuhimu wa Waislamu wa leo
kujifunza Historia ya Uislamu. Pia watahiniwa wengi (asilimia
21) walieleza Historia za Mitume tofauti. Wengine walieleza
hoja za kuwepo Mwenyezi Mungu kwa kupitia maisha ya
Mitume na wengine walieleza amri mbali mbali walizopewa
Mitume katika Uislamu. Watahiniwa hao walipata alama 0.
Kielelezo 12.1 kinaonesha mfano wa majibu ya mtahiniwa
aliyeeleza historia ya mitume kinyume na maelekezo ya swali.

Kielelezo 12.1

Kielelezo 12.1 kinaonesha sampuli ya majibu ya mtahiniwa

aliyeshindwa kuelezea historia ya Mitume mbalimbali kinyume na

maelekezo ya swali.

Watahiniwa wachache sana walikuwa na ufaulu mzuri ambapo
majibu yao yalikidhi matakwa ya swali. Watahiniwa hao

waliweza kueleza kwa usahihi mambo muhimu kwa waislamu
wa leo kujifunza Historia ya Uislamu. Mambo hayo ni;

kuonesha kuwepo kwa Allah (s.w) na mamlaka yake juu ya
binadamu na viumbe vingine vyote, kuonesha asili na hadhi
binadamu juu ya viumbe wengine hapa duniani, kukumbusha

53



lengo la kuumbwa kwa binadamu na namna ya kulifikia,
kuonesha namna Allah (s.w) alivyowaneemesha wanadamu ili
kuweza kumuabudu sawasawa, kuonesha madhara ya kutofuata
mwongozo wa Allah (s.w), kutoa hamasa ya kupambana na
matwaghuti kwa kuzingatia walivyofanya mitume na watu
wema waliopita, kuwezesha watu kujitathmini na kuongeza
jitihada za kusimamisha Uislamu katika jamii na kutoa fursa ya
kujifunza toka kaumu zilizopita na kuchukua tahadhari kabla ya
kupata madhara yaliyozipata kaumu hizo. Kielelezo 12.2
Kinaonesha sampuli ya majibu ya mtahiniwa ambaye alijibu
kwa kufuata matakwa ya swali.

Kielelezo 12.2 kinaonesha sampuli ya majibu ya mtahiniwa

aliyeweza kueleza mambo sita muhimu kwa Waislamu wa leo

kujifunza Historia katika Uislamu. Pia mtahiniwa alikuwa na

mtiririko mzuri wa mawazo katika kueleza hoja zake.

4.0 HITIMISHO

Uchambuzi wa ufaulu wa watahiniwa kwa kila swali umewasilishwa katika
makundi makuu matatu ambapo ufaulu umezingatia asilimia 30 au zaidi kwa
kila swali, hivyo waliopata alama kati ya 0 hadi 29 ufaulu wao ni hafifu na
umeoneshwa kwa rangi ya nyekundu kwenye jedwali. Watahiniwa waliopata
alama kati ya 30 hadi 49 ufaulu ni wa wastani ambao umeoneshwa kwa rangi
ya njano kwenye jedwali na waliopata kati ya alama 50 hadi 100 ufaulu ni
mzuri ambao kwenye jedwali umeoneshwa kwa rangi ya kijani (rejea
kiambatisho).

Kwa ujumla ufaulu wa watahiniwa katika somo la Elimu ya Dini ya Kiislamu
mwaka 2014 ni wa kiwango cha wastani. Tathmini iliyofanyika katika
karatasi ya kwanza na karatasi ya pili inaonesha kuwa ufaulu wa watahiniwa
ni wa kuridhisha katika karatasi ya kwanza ikilinganishwa na ufaulu katika
karatasi ya pili. Katika karatasi ya kwanza, mada zilizofanywa vizuri zaidi
kuliko nyingine ni mada za Sunnah na Hadithi, Figh ikifuatiwa na Qur’an
ambapo mada ya Tarekh ilifanyika kwa kiwango cha wastani. Mada ya
Tawhiid ndiyo iliyofanyika vibaya kwa kupata alama za chini kwa
watahiniwa wengi. Kwa karatasi ya pili, mada iliyojibiwa vizuri ni Sura
Zilizoteuliwa, ikifuatiwa na mada ya Kusimamisha Swala ambapo mada
iliyofanyika kwa kiwango cha wastani ni Vigezo vya Dini Sahihi. Kwa
upande mwingine mada zilizofanyika vibaya ni Historia ya Uislamu kipindi
cha Makhalifa Wanne Waongofu, Historia katika Uislamu na Sura
Zilizoteuliwa.

Uchambuzi uliofanyika kwa kuangalia majibu ya watahiniwa unaonesha
kuwa watahiniwa walikuwa na maarifa ya kutosha katika mada za Sunnah na
Hadithi, Qur’an (Sura zilizoteuliwa) na Figh (kusimamisha Swala). Hata
hivyo, watahiniwa wengi walikuwa na uelewa mdogo wa mada ya Tarekh
(Dhana ya Historia katika Uislamu na Mkataba wa Hudaibiya) na mada ya
Tawhiid (Kuamini Malaika wa Mwenyezi Mungu). Watahiniwa kuandika
majibu yasiyoendana na matakwa ya swali, kutoa majibu ya kubahatisha, ni
kielelezo kinachodhihirisha kuwa hawakuwa na maarifa ya kutosha kwa
baadhi ya mada. Pia watahiniwa walionesha uwezo mdogo wa kujibu
maswali ya kuoanisha vipengele kutoka orodha mbili tofauti pamoja na
maswali ya kujaza nafasi zilizo wazi. Kwa ujumla mada iliyofanyika vizuri ni
mada ya Sunnah na Hadithi na mada iliyofanyika vibaya ni mada ya Tarekh.

5.0

MAPENDEKEZO

Ili kuinua kiwango kwa ufaulu katika somo la Elimu ya Dini Kiislamu,

yafuatayo yanapendekezwa:

(a)

(b)

(c)

(d)

Walimu wajitahidi kufundisha na kumaliza mada zote za muhtasari
ili kutoa fursa kwa wanafunzi kujiandaa kikamilifu kukabiliana na
swali lolote kutoka katika mtaala wao.

Wanafunzi wajengewe tabia ya kujisomea vitabu vya kiada na ziada
vya Elimu ya Dini ya Kiislamu ili kuwandaa kwa mujibu wa
muhtasari na kuwawezesha kuwa na maarifa ya kutosha kujibu
maswali hasa ya kujieleza.

Pamoja na Sura zilizochaguliwa, ni muhimu wanafunzi wajengewe
tabia ya kuisoma Qur'an nzima mara kwa mara ili kujiwekea msingi
imara wa taaluma ya dini.

Watahiniwa tarajali wapewe mazoezi mengi ya aina mbalimbali ili

kuwajengea umahiri wa kutambua matakwa ya swali na uwezo wa
kutoa majibu sahihi.

Kiambatanisho

MCHANGANUO WA MADA ZILIZOFANYIKA VIZURI NA HAFIFU
SOMO LA ELIMU YA DINI YA KIISLAMU CSEE 2014
Karatasi ya Kwanza

Na. Mada Nambari | Asilimia ya | Maoni
ya swali | Watahiniwa
Waliopata Wastani
wa Alama 30 au
Zaidi

Karatasi ya Pili
Asilimia ya
Ufaulu wa Kila Swali Watahiniwa
Na. Mada waliopata Wastani | Maoni
wa Alama 30 au
Nambari ya | Asilimia ya | Zaidi
Swali Ufaulu
3 85.1
1 Qur’an 2 39 45.2 Wastani
1 11.
7 55.7
2 Figh 9 293 37.4 Wastani
8 27.3
5 48
3 Tawhiid 4 37.8 36.3 Wastani
6 23.1

